
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


અહો ! હું તો હીંચી મધુર રસીલા પ્રેમઝરણે

બને ત્યાં સુધી તો દુઃખી નવ કરૂં આ જિગરને;

મૃદુ મીઠાં ન્હાનાં સ્વજન મુજના મંડલ તણાં;

ઘણાં આલેખું હું હદય પર ચિત્રો અવનવાં.



મુખારવિન્દો પ્યારાં સ્મરણ કરતાં ના દિલ વસે,

અતિ જો ખેંચો તો હૃદય થકી તે દૂર ખસશે;

સ્વયં સ્ફૂરેલાં તે ખચિત બહુ સાચાં નિવડશે,

અને સૌ એ ચિત્રો હૃદય પડછન્દો ગજવશે.



ઘણાં આવી રીતે પ્રિય મુખ, અહો ! હું ભૂલી ગયો,

બની ચિત્રો ઝાંખાં સરકી સહુ ચાલ્યાં હૃદયથી !

ચિતારાની પીંછી નવ રજ હવે કાર કરતી,

હવે તો યત્નોથી દિલ પર છબી કો ન વસતી.



થતાં જૂદી પ્યારી અગણિત દુઃખોમાં ડૂબી જઈ

રૂપાની ઘંટી શા મધુર સ્વરથી તે લવી હતીઃ

“ગયું તેવું જાશે સુખભર, અહો ! વર્ષ વહતું,

“મળી પાછાં સાથે હૃદયદ્વયના શ્વાસ ઝીલશું.”



અરે ! અસ્તુ ! અસ્તુ ! પણ નવ કદી કો કહી શકે,

થયાં જો જૂદાં તો દુઃખદ દૃઢ ક્યાં બન્ધ નડશે ?

ભરેલો નેત્રે તે પ્રણયરસ નિસ્તેજ બનશે,

ચીરાશે બે હૈયાં, જગત હસતું તે નિરખશે !



અરણ્યે શોભિતું, અગણિત દ્રુમોથી રુચિર, તે

ઉભું એકાન્તે છે શિવસ્થલ રૂડું શ્યામવરણું;

ધ્વજા ફાટેલી છે, ખળભળી ગયો ઘુમ્મટ દિસે,

કરે ઘૂઘાટા ત્યાં અનિલલહરી આફળી વને.



તહીં નીચે નીચે રવિ નિજ કરો ફેરવી ઢળે,

પણે ધીમે ઊંચે ગગનપડદે ચન્દ્ર વિહરે;

ફરે એ ગોળા બે પણ પલ અહીં આજ વિરમે,

અહા ! એકી કાલે રમણીય પ્રભા પાથરી રહે !



અહો ! શાન્તિ શાન્તિ હૃદય મમ ને આ જગ પીએ,

ભર્યાં તિર્યંચો એ ભભકકર આનન્દ ઉભરે;

